
                             Lífeyrissjóður bænda




              Ársfundur 2004

Haldinn í B-sal á 2. hæð í Bændahöllinni við Hagatorg í Reykjavík

þriðjudaginn 15. júní 2004 kl. 16:00.


Fundinn sátu stjórnarmennirnir:  Guðríður Þorsteinsdóttir, Guðmundur Grétar Guðmundsson, Loftur Þorsteinsson, Ólafur Páll Gunnarsson og Örn Bergsson.  Starfsmenn:  Borghildur Jónsdóttir, Erla Stefánsdóttir, Sigrún Þóra Björnsdóttir og Sigurbjörg Björnsdóttir.  Aðrir: Daníel Arason og Helga Indriðadóttir frá Íslandsbanka, Friðrik Nikulásson og Davíð Harðarson frá Landsbanka og Brynja Hjálmtýsdóttir frá KB-banka. 


Gestir:  Ágúst G. Eiríksson fyrrverandi bóndi, Haraldur Benediktsson formaður Bændasamtaka Íslands og Sigurgeir Þorgeirsson framkvæmdastjóri Bændasamtaka Íslands.

Fundarstjóri var Örn Bergsson og fundarritari Borghildur Jónsdóttir.

	1.
	Skýrsla stjórnar.

Formaður stjórnar, Guðríður Þorsteinsdóttir, flutti skýrslu stjórnar.  

Hún greindi frá því að þann 27. apríl sl. hefði stjórn sjóðsins staðið fyrir ráðstefnu um stöðu sjóðsins, tryggingafræðilega úttekt og hugsanlegar úrbætur varðandi hag sjóðsins og lífeyrisþeganna.  Tryggingafræðingur sjóðsins, Steinunn Guðjónsdóttir, gerði grein fyrir úttekt sinni á stöðu sjóðsins og Tryggvi Þór Herbertsson, forstöðumaður Hagfræðistofnunar Háskóla Íslands, flutti erindi um stöðu og framtíð Lífeyrissjóðs bænda.  Erindin voru mjög fróðleg og heilmiklar umræður sköpuðust um stöðu sjóðsins og mögulegar úrbætur.  Bar þar helst á góma stofnun aldurstengdrar deildar, hækkun mótframlags, breyting á iðgjaldsstofni og breyting á fjárfestingastefnu. 

Hún rakti  í stórum dráttum helstu þætti starfseminnar á liðnu ári, svo sem innheimtu og álagningu iðgjalda, lífeyrisgreiðslur, verðbréfaviðskipti og upplýsingastarfsemi.  Hún greindi frá helstu stærðum varðandi afkomu sjóðsins en 3% vantar á að sjóðurinn eigi fyrir áföllnum skuldbindingum og 7,2% vantar á að eignir dugi fyrir heildarskuldbindingum.  Meginástæða þessa er sú að ávöxtun var mun lakari en forsendur tryggingafræðilegrar úttektar gera ráð fyrir á árunum 2000 til 2002. Hins vegar er staðan nú mun betri en í árslok 2002 en þá var hallinn miðað við heildarskuldbindingar 11,9%.  Í lögum eru ákvæði um að skylt sé að skerða lífeyri og lífeyrisrétt sjóðfélaganna ef meira en 10% vantar á að sjóðurinn eigi fyrir heildarskuldbindingum.  Sjóðurinn var því nauðbeygður til að skerða lífeyrisréttindi um mitt árið og nam skerðingin um 2,91%.  Þessi skerðing skýrir að hluta til betri stöðu nú en þar munar þó mikið um góða ávöxtun á síðasta ári.

Hún greindi frá því að enn væru vankantar á innheimtu iðgjalda þar sem upplýsingar frá ríkisskattstjóra bærust nokkuð seint. Innheimta vegna ársins í ár hófst ekki fyrr en í byrjun maí. 

Hún gat þess að frá árinu 1996 hefur fjárvarsla fyrir sjóðinn verið í höndum verðbréfafyrirtækja og hafa þau ávaxtað eignir sjóðsins innan ramma fjárfestingastefnu hans.  Hún kvað þetta fyrirkomulag hafa gefist allvel og meðaltal hreinnar raunávöxtunar sjóðsins fyrstu fjögur árin hefði numið 9,08%.  Neikvæð þróun á fjármagnsmörkuðum hefði hins vegar orðið til þess að ávöxtun lífeyrissjóða hefði almennt verið mun lakari á árunum 2000 til 2002 og var raunávöxtun Lífeyrissjóðs bænda neikvæð þessi þrjú ár.  Á nýliðnu ári var ávöxtun hins vegar mjög góð eða 10,5% raunávöxtun. Þessi þrjú neikvæðu ár leiddu til þess að fimm ára meðaltal hreinnar raunávöxtunar var einungis 1,85% í árslok 2003.  Á fyrsta ársfjórðungi þessa árs var ávöxtun einnig mjög góð eða 17,4% á ársgrundvelli.  Stjórnin er því mun bjartsýnni nú en fyrir ári síðan, þó hún geri sér að sjálfsögðu grein fyrir því að þetta er aðeins byrjun ársins og það getur brugðið til beggja vona. Hún gat þess einnig að samkvæmt gildandi fjárvörslusamningum sjá Íslandsbanki, Landsbanki og KB-banki nú um fjárvörslu fyrir sjóðinn.  

Hún kvað stjórn sjóðsins vissulega hafa áhyggjur af framtíð hans og sagði ennfremur að leitað yrði leiða til að bæta stöðu hans.  Nauðslynlegt er að jafnvægi náist milli eigna og skuldbindinga en einnig þarf að reyna að bæta lífeyrisréttindi bænda. Lágar greiðslur úr sjóðnum eru afleiðing af lágum iðgjöldum.  Úr því verður ekki bætt nema með hærri iðgjöldum, þ.e.a.s. hækkun mótframlags og/eða hækkun iðgjalda bænda.  Engar ákvarðanir hafa hins vegar enn verið teknar.

Formaður lauk máli sínu með því að ræða brýnustu hagsmunamál sjóðsins en þau eru að greiðsla mótframlags dugi áfram á móti iðgjöldum allra bænda og hún verði tryggð til frambúðar, að mótframlag hækki, að ávöxtun verði sem best tryggð og að jafnvægi náist milli eigna og skuldbindinga sem fyrst .



	2.
	Ársreikningur 2003.

Framkvæmdastjóri, Sigurbjörg Björnsdóttir, gerði grein fyrir helstu stærðum í ársreikningi 2003. 

Yfirlit um hreina eign til greiðslu lífeyris sýnir að iðgjaldatekjur námu 373 mkr., fjárfestingatekjur 1.564 mkr., lífeyrisgreiðslur 587 mkr., fjárfestingargjöld 16 mkr. og rekstrarkostnaður 25 mkr.  Hækkun á hreinni eign nam 1.309 mkr. og hrein eign frá fyrra ári var 11.388 mkr. Hrein eign til greiðslu lífeyris nemur því 12.697 mkr.  

Eignir nema  alls 12.715 mkr. og skuldir og áfallinn kostnaður nema 18 mkr.  Sjóðstreymi var með eftirfarandi hætti:  Inngreiðslur 1.326 mkr., seld verðbréf 6.132 mkr. og útgreiðslur 693 mkr.  Ráðstöfunarfé var 6.765 mkr. Á árinu voru keypt verðbréf fyrir 6.583 mkr., auk þess sem lánaðar voru 96 mkr. til sjóðfélaga og 123 mkr. eru nú í bundnum innlánum.  Lækkun á handbæru fé nam 37 mkr.

Helstu kennitölur síðustu 5 ára sýna niðursveiflu ávöxtunar á árinu 2000, 2001 og 2002 en ávöxtun á árinu 2003 er mjög góð eða 10,49%. Meðaltal hreinnar raunávöxtunar síðustu 5 ára nam nú 1,85% í stað 1,52% 2002.  Meðaltal hreinnar raunávöxtunar síðustu 10 ára var nú birt í fyrsta sinn og var vegið meðaltal 4,62% á árinu 2003. Greiðandi sjóðfélagar eru nú 3.530 og fækkar þeim enn en megin ástæða þess er að í ársbyrjun 2003 var hætt að skipta iðgjöldum milli hjóna.  Meðaltalsfjöldi lífeyrisþega var 3.650.  Eignir umfram áfallnar skuldbindingar eru neikvæðar og um 7,2% og eignir umfram heildarskuldbindingar nema –3%.

Sundurliðun ávöxtunar á eignasöfnum sjóðsins sýnir að ávöxtun hjá vörsluaðilum er mjög sambærileg, þó hefur hún verið best hjá Landsbankanum síðast liðin tvö ár.  Vegið meðaltal raunávöxtunar hjá vörsluaðilum á árinu 2003 var 11,0%.  

Þá fór framkvæmdastjóri yfir lánareglur og lánveitingar og sýnt var súlurit yfir þróun lánveitinga síðustu ára.  



	3.  
	Tryggingafræðileg úttekt 2003.

Framkvæmdastjóri gerði grein fyrir tryggingafræðilegri úttekt. 

Hún fór stuttlega yfir aldursdreifingu greiðandi sjóðfélaga en greiðendur undir 40 ára aldri eru mjög fáir og þeir ávinna sér hlutfallslega minnstu réttindin.

Helstu niðurstöður úttektarinnar eru þessar:

Heildarlífeyrisskuldbindingar:  Lífeyrisskuldbindingar nema 18.105 mkr., en hér er átt við skuldbindingar vegna áunninna réttinda að viðbættum áætluðum áframhaldandi iðgjaldagreiðslum í sjóðinn í framtíðinni.  Rekstrarkostnaður nemur 616 mkr., sem er áætlaður kostnaður í 50 ár.  Heildarskuldbindingar nema því samtals 18.721 mkr.  Endurmetinn höfuðstóll sjóðsins miðað við 3,5% ávöxtun í framtíðinni nemur 13.560 mkr. og verðmæti framtíðariðgjalda 3.820 mkr.  Samtals nema endurmetnar eignir 17.380 mkr.  Halli nemur 1.341 mkr. eða 7,2% af skuldbindingum.  

Áfallnar lífeyrisskuldbindingar:  Lífeyrisskuldbindingar nema 13.603 mkr., en hér er einungis miðað við áunnin réttindi og áætlaður rekstrarkostnaður er 383 mkr.  Áfallnar skuldbindingar nema því alls 13.986 mkr.  Endurmetinn höfuðstóll sjóðsins miðað við 3,5% ávöxtun í framtíðinni nemur 13.560 mkr.  Halli miðað við áfallnar skuldbindingar nemur því 426 mkr., eða 3% af skuldbindingunum.

Framkvæmdastjóri lauk máli sínu með þökkum til starfsfólks sjóðsins, stjórnarmanna og allra samstarfsaðila sjóðsins fyrir mjög gott samstarf.



	4.
	Fjárfestingar 2003

Fulltrúi Íslandsbanka, Helga Indriðadóttir, og fulltrúi KB-banka, Brynja Hjálmtýsdóttir, gerðu grein fyrir:



	
	a)  
	Fjárfestingastefnu og fjárfestingum.  

Fjárfestingarstefna sjóðsins er óbreytt í megindráttum frá árinu 2001.  Samkvæmt henni skal skuldabréfaeign að lágmarki nema 65% af eignum og hlutabréf að hámarki 35%.  Erlend verðbréf skulu ekki nema meiru en 30% af eignum.

Helga fór yfir samanburð á eignum og fjárfestingastefnu, en þar kom fram að fjárfestingar eru innan ramma stefnunnar.  Þá fór hún yfir forsendur fyrir mótun fjárfestingarstefnunnar. 



	
	
	

	
	b) 
	Þróun  á fjármagnsmörkuðum.

Brynja fór yfir helstu áhrifaþætti á síðasta ári og nefndi þar helsta, stöðuga hækkun hlutabréfa innanlands og í Bandaríkjunum og Evrópu.  Þá fór hún yfir horfur á fjármálamörkuðum og kvað markaðinn varan um sig.  Mikill hagvöxtur er í Kína sem yfirvöld reyna að bregðast við með hertum aðhaldsaðgerðum.  Enn er ótti vegna mögulegra hryðjuverka í Bandaríkjunum og Evrópu.  Markaðsaðilar virðast vera viðkvæmir fyrir öllum neikvæðum fréttum og eru varir um sig.  

Hagtölur bæði í Bandaríkjunum og Evrópu líta hins vegar ágætlega út og uppgjör stórfyrirtækja hafa verið ágæt það sem af er árinu. 

	
	

	5.
	Önnur mál.

Orðið var nú gefið laust og kvaddi Haraldur Benediktsson sér hljóðs og þakkaði stjórn, formanni og starfsfólki sjóðsins fyrir ágætt samstarf á liðnu ári.  Hann kvað ekki hægt annað en að vera glaður yfir bættum hag sjóðsins, en sagði hins vegar að betur mætti ef duga skyldi.  Hann sagði Bændasamtökin hafa óskað eftir viðræðum við ríkisstjórn og kvaðst eiga von á að þær færu í gang fljótlega.  Hann sagði jafnframt að það væri sameiginlegt verkefni lífeyrissjóðsins og Bændasamtakanna að kynna stöðuna fyrir bændum og jafnframt að kynna væntar breytingar.  Kvaðst hann binda vonir við samstarf með Lífeyrissjóði bænda í þeim efnum.
Formaður þakkaði Haraldi.  Hún tók undir orð hans og kvað stjórn sjóðsins hafa rætt að fara í einhverskonar kynningarátak.  Hún sagði að hjá sjóðnum væri ýmislegt gert til kynningar á honum eins og að halda úti heimasíðu, birta helstu niðurstöðu ársreiknings í Bændablaðinu og senda út upplýsingar um starfsemi sjóðsins í dreifibréfi árlega.  Einnig væru birtar greinar í Handbók bænda árlega, svo eitthvað væri nefnt.  Hún kvað þetta þó ekki skila nægum árangri og reynandi væri að kynna sjóðinn á einhvern annan hátt t.d. með því að taka þátt í fundum með Bændasamtökunum.

Ekki tóku fleiri fundarmenn til máls og lagði fundarstjóri til að hann og fundarritari gengju frá fundargerð og var það samþykkt.

Fundi slitið kl. 17:10

